
Om denne boka

Kommunesamanslåingane har vekt sterke kjensler over heile landet. Journalisten Jens Kihl tok turen til alle landets kommunar for å finne ut kva som ligg bak. Er det fornuft eller føleri?

Gjennom ei reise på kryss og tvers i Noreg, frå Nesseby til Nesodden og frå Nissedal til Nordkapp, møter vi menneske som ikkje berre elskar heimstaden sin, men som er brennande engasjerte i skulen, arbeidsplassane, sjukeheimen og strikkeklubben. Noreg blir litt betre av at dei står på.

Vi møter Malin som er lærar på Noregs minste skule på Finnskogen. Vi tek turen til trønderordføraren i Røyrvik, ein stad som har vunne noregsmeisterskapen i fråflytting, men som nektar å gi opp. Vi prøver å finne ut kor mykje Bremanger kommune eigentleg brukte på ein tilflyttingsvideo med Madcon. Vi dreg på strikkekafé i Loppa og på kommunesafari med ordføraren i Hasvik.

Er kommunereforma i ferd med å rasere det som gjer landet vårt bra, eller er det nettopp slik vi kan sikre gode lokalsamfunn for framtida?


Jens Kihl

Dette er også Noreg

Kommunal feelgood

Dagen eg runda Noreg (og litt om
Stokmarknes-syndromet)

Kva får ein fyr frå Oslo til å bruke alle pengane
sine på å reise til alle landets kommunar?

 

23. januar 2017 skjedde det noko temmeleg uvesentleg: Eg køyrde inn i Tingvoll kommune på Nordmøre. Du hugsar garantert ikkje kva du dreiv med den dagen, men for meg var det likevel ein slags milepåle i livet: Eg hadde vore i alle kommunar i landet.

Det som starta som ein ekstremt tåpeleg idé, hadde (som så mykje anna dumt) late seg gjennomføre. Det hadde kosta ganske mykje pengar. Eg er redd det hadde gjeve eit pinleg høgt CO2-utslepp. Det hadde teke stort sett alle feriedagar dei siste åra. Og eg har ein mistanke om at sjefen var passe lei av mine reportasjeidear av typen «denne saka trur eg best blir løyst med eit case frå Åseral. Ja, eller Marker eller Engerdal, då».

Og kven var så skuld i alt dette elendet? Jo, sjølvsagt Høgre-mannen Jan Tore Sanner. Då eg etter valet i 2013 forstod kva planar han eigentleg hadde for å slå saman store og (helst) små kommunar over heile landet, såg eg at det måtte handlast: Eg kunne ikkje ha det på meg at eg ikkje hadde vore innom alle dei 428 kommunane i landet før samanslåingane tok til. Kvifor blei dette så viktig for meg? Eg har ikkje peiling. Men det stod plutseleg for meg som ein heilt sentral verdi i livet.

Kommunereforma, ja. Målet frå dei fire borgarlege partia var ein ny og meir robust kommunestruktur som var betre rusta for framtida. Eg trur Jan Tore Sanner angrar litt på bruken av ordet «robust», som vel kjem til å henge ved han for all framtid. Tanken var at større kommunar kunne ta på seg større oppgåver. NHO gjekk inn for 66 kommunar, FrP ville ha hundre. Det ville ha gjeve eit ganske anna noregskart.

Resultatet er seks år med utgreiingar, debattar og folkerøystingar. Noreg ser ut til å gå frå 428 til 356 kommunar – i tillegg til å tredoble storleiken på Senterpartiet.

Eg sette meg dette målet om å vitje alle kommunane i august 2014. Eg innrømmer glatt at eg er ein god gamaldags nerd. Dessutan er eg son av far min, som har gjort det han kunne for å få meg til å sjå gleda i fiskevær, bygdebøker og nedlagde sagbruk. Eg hadde vore i ganske mange kommunar frå før, om lag 300, men regelen var klar: Eg måtte ha ei oppleving i kvar kommune. Denne regelen gjorde at ein del plassar måtte vitjast på ny. På nokre dagar, når du berre er møkklei kommunar, blir rett nok terskelen for «oppleving» ganske låg. Ein tåkete søndag med glatt føre konkluderte eg med at ei pølse i brød i Samnanger fekk vere oppleving nok. Eg har framleis litt dårleg samvit for det der. Går det an å ringje servicetorget i kommunen og seie orsak?

Sjølv er eg ein fyr frå Oslo. Oslo vest, til og med. Det lengste eg har vore utanfor Ring 3 samanhengande, er 42 dagar. Nokosinne. Så kva gjorde at eg la om til nynorsk og blei ein slags distriktsentusiast? La meg introdusere deg for Stokmarknes-syndromet.

Der Stockholm-syndromet inneber at du endar opp med å elske dei som har teke deg som gissel, er Stokmarknes-syndromet at du endar opp med å elske det du sjølv ikkje kjem frå. Ein lengt mot noko framandt som kanskje kan bli ditt eige? Stokmarknes-syndromet oppstod ikkje i Stokmarknes, men Stockholmsyndromet oppstod visst ikkje eigentleg under det bankranet hos svenskane heller. 1–1. For min del dukka Stokmarknes-syndromet opp i ungdomsåra. Det høyrest sikkert heilt sjukt ut at ein fyr frå Oslo reiste rundt på Vestlandet for å overtyde ungdomar om å skrive nynorsk, men det er i grunnen ungdomstida mi kort oppsummert. Eg veit ikkje kva ungdomane lærte.

Kanskje var det eg som lærte mest. Det er noko med å oppdage at E39 ikkje er ein bygdeveg, men ei tungt trafikkert hovudferdselsåre. At landbruk ikkje er ein utgiftspost på statsbudsjettet, men hardt arbeid og nasjonal tryggleik. Eller at det slett ikkje er uvanleg at Oslo er ein by ungdomar berre har sett på tv, men aldri vore i.

Så kva blei resultatet av denne relativt omfangsrike rundturen?

Eg trudde eg skulle få stadfesta at kommunereforma og alle samanslåingane var heilt på trynet. Men eg blei heilt klart meir open for kommunesamanslåing av å dra rundt på denne måten. Kva skil eigentleg ei oppleving i Nes frå ei oppleving i Sørum? Det er mogleg dette er som å banne i Romeriksdomen, men: Eg synest det meste av Akershus ser heilt likt ut, eg.

Andre plassar er det heilt motsett. Du lærer noko viktig av å stå på ferjekaia i Stokkvågen, som ligg i Lurøy kommune på Helgeland. Du ser på ferjetabellen og innser at det vil ta deg to heile dagar om du skal få huka av Træna på lista. Oftare går ikkje ferja. Då blir det veldig rart å høyre folk som meiner at her kunne ein godt ha slått saman ein sju–åtte kommunar og danna ein sterk region. Det blir lite folkestyre om det tek deg to dagar å reise att og fram til kommunestyremøtet.

Samstundes er det ikkje alt som er bra. Når jobbane forsvinn og damene dreg same veg, kan eg forstå at det er hardt å vere mann. Finst det eigentleg ei reform som kan stanse den langsame utviklinga som gjer at mange norske bygder risikerer å bli ein einaste stor ungkarsfestival?

Denne boka byggjer på turane gjennom alle dei 428 kommunane som eksisterte då eg starta prosjektet. I tillegg har eg vore på utflukter i dei andre nordiske landa og på Svalbard. Boka er ikkje ei oppsummering av kvar einaste kommune. Ei sånn bok unner eg eigentleg ingen å lese. I staden har eg prioritert nokre få, og så håpar eg å kunne fortelje noko fornuftig om resten av kommunane gjennom desse djupdykka. Desse turane har eg vore på frå våren 2015 til 2019. Og om du lurer på kva slags metode eg har brukt for å velje dei ut: Vel, det er korkje geografisk, demografisk eller demokratisk representativitet som gjeld, men dette er rett og slett eit utval av mine favorittkommunar.

Korleis heng Noreg – verdas største lokalsamfunn – saman? Kva har gått gale, og kva er det som gjer at politikarane må drive gjennom store tvangsreformer for å lappe landet i hop att? Eller er spørsmålet feil stilt, slik at vi eigentleg bør spørje oss om kvifor det fungerer så bra som det trass alt gjer?

Eg er uroleg for kommunen. Uroleg for at vi er i ferd med å lage oss ei rad nye system som passar godt for dei på toppen: Offentlege tenester blir likare organiserte. Små einingar blir større, slik at alle skal vere om lag like store, men dei store einingane blir jo ikkje mindre for å nærme seg dei små. Idear om styring og leiing får trumfe lokalkunnskap og språklaus erfaring. Eller meir konkret: Den symjehallen kommunen bygde før Noreg fann olje, har den same kommunen ikkje råd til å fylle med vatn i dag. Då er det gjerne kommunen som får skulda, men det er jammen ikkje sikkert at syndaren sit på rådhuset.

Politikarar, journalistar, interessegrupper og mange andre ser det ofte som si oppgåve å peike på det som ikkje fungerer. Eg vil seie noko om kor mykje som trass alt går bra – men òg kva som ikkje gjer det. Bør vi ta oss litt betre tid til å tenkje over kva vi vil med kommunane våre? Det er ei korg vi har lagt mange verdfulle egg i: lokaldemokrati, velferd, identitet, frivilligheit, omsorg. Damene flyttar – eller flyktar – frå bygda. Vil vi ein dag vakne opp og ha den fyrste kvinnelause kommunen? Er det rett at småkommunar skal sitje med store kraftinntekter fordi det tilfeldigvis låg ein foss oppi fjellet? Og når er noko så smått at det er for lite?

Ikkje på nokon plass i verda – og ikkje på noko tidspunkt i historia – har nokon stilt opp med eit betre velferdstilbod enn det den norske kommunen gjer i dag. Men er det nok, eller står vi for dårleg rusta for framtida?

Eg kan nesten ikkje tenkje meg eit traustare ord enn «kommune». Men er det ikkje nettopp det trauste som gjev oss tryggleik i liva våre?

Mørk møtekaffi og stramme støttestrømper. Uprøvde undervisningsopplegg og grisgrendte grusvegar. Omtrentlege ordførarar og vaktsame vernepleiarar. Det er dette som er kommunen. Det finst eit samfunn bortanfor PR-byrå og den nye fasaden på Munchmuseet. Du veit, dette landet der dei fleste av oss bur. Det kunne vere ein tanke å ta vare på det.

Eg har tenkt mykje på kor ulikt vi gjerne organiserer oss, og kor mange av dei variantane som funkar ganske bra. Om vi skulle organisert eit vern mot brann frå botnen av i dag, ville nok ikkje ideen om frivillig brannvesen vunne fram. Berre namnet ropar jo anti-robust herifrå til Hornindal. Likevel: Folk, hus og dyr blir stadig redda av lokale, frivillige heltar. Å redde naboen. Der har du ein hobby.

Eg lærte noko om korleis Noreg heng saman. Og ganske mykje om kvifor pølsene på bensinstasjonar er annleis i Aust-Finnmark enn i resten av landet. Avstandane er rett og slett så enorme at dei treng litt meir kjøt å tære på.

Som Ivar Aasen sa: Ein finn ikkje noko før ein kjem der det er.

Dette er også Noreg.

